
 Ағымдағы жылы сәуірдің 13 жұлдызында Тайын-
ша ауданының әкімі Р.Ә.Аңбаев аудан әкімінің оты-
рысын өткізді. Отырыстың күн тәртібінде қаралған 
бірінші мәселе: Мемлекет басшысы Қасым-Жомарт 
Тоқаевтың Қазақстан халқына Жолдауында қой-
ылған міндеттерді іске асыру туралы болды.Бірінші 
мәселе бойынша сөз алған Тайынша ауданы әкімді-
гінің ішкі саясат бөлімінің басшысы Г.С.Сабырова 
«Жаңа Қазақстан: Жаңару мен Жаңғыру жолы» атты 
биылғы Жолдау бойынша өз ойын ортаға салды. 
Жолдаудың әрбір бөліміне жеке-жеке тоқталып өтті. 
Бұқаралық ақпарат құралдары  бәсекеге қабілетті 
және еркін болуы сонымен қатар, бұл қағидат қазір 
кез-келген өркениетті ел үшін  айрықша маңызды 
екенін айтты. Осы бағытта Отандық ақпарат құрал-
дарының елімізде, жекелеген өңірлерде және әлем-
де болып жатқан үдерістер туралы өз көзқарасы бо-
луға тиіс екенін де айтып өтті.  Еліміздің ақпараттық 
қауіпсіздігі, тіпті идеологиялық дербестігі осыған 

тікелей байланысты. Бұқаралық ақпарат құралдары 
билік пен халықтың арасындағы тиімді байланыс ар-
насы бола отырып, елдегі қордаланған мәселелерді 
көтере алады және көтеруге міндетті. Бірақ, мұны 
жоғары азаматтық жауапкершілікпен жасау керек-
тігін де ескертті.  Екінші мәселе Халықты жұмыспен 
қамтудың негізгі көрсеткіштерінің орындалу барысы 
туралы О.Г.Нероба ақпарат берді.Ал, Күн тәртібінде-
гі үшінші мәселе - Тайынша ауданында автомобиль 
жолдарын абаттандыру,жағдайын жақсарту және 
оларды қайта жаңарту жөніндегі жұмыстардың 
барысы туралы Б.А.Темирбеков ақпарат берді.Қа-
ралған бардық мәселелер бойынша  аудан әкімі қо-
рытынды жасады.Бүгінгі таңдағы қоғамдағы негізгі 
мәселелердің бірі – аудан көлеміндегі абаттандыру 
мәселесі болды. Әрбір округтердегі қоқыстармен қа-
тар, қаңырап бос тұрған иесіз құрылыстарды сырып 
тастау қажеттігі айтылды. 

   ӨҢІРДІ  КӨГАЛДАНДЫРУ – 
БАРШАҒА  ОРТАҚ ІС

2022 жылдың 1-тоқсанында әртүрлі байланыс ар-
налары арқылы Әлеуметтік медициналық сақтандыру 
қорына 208,5 мың өтініш келіп түсті, оның 5,5 мыңнан 
астамы – медициналық көмектің сапасы мен қол-
жетімділігіне байланысты шағымдар.

Әлеуметтік медициналық сақтандыру қорының мін-
деттерінің бірі пациенттердің құқықтарын қорғау болып 
табылады. Күн сайын Қор келесі ресми байланыс арнала-
ры арқылы өтініштерді қабылдайды: 

- 1406 байланыс орталығы, 
- Qoldau 24/7 мобильді қосымшасы, 
- fms.kz ресми сайты, 
- Telegram-дағы  @SaqtandyrýBot.
Талдау көрсеткендей, байланыстың ең сұранысы жоға-

ры тәсілі 1406 байланыс орталығы болып қала береді – 
қысқа нөмір арқылы өтініштердің 83%-ы келіп түсті. Екінші 
орында – Qoldau 24/7 мобильді қосымшасы. 

«Қорға көбінесе Нұр-Сұлтан, Алматы қалаларының, 
Ақтөбе, Ақмола облыстары мен Шымкент қалаларының 
тұрғындары жүгінеді. Қостанай облысының тұрғындары 
сирек кездеседі. Өтініштердің негізгі бөлігі консульта-
тивтік сипатта болады. Өтініш берушілер жарналар мен 
аударымдарды қалай төлеу керектігін, МӘМС бойынша 
медициналық көмекті алу үшін қандай кезеңдерде төлем 
жүргізу керектігін сұрайды», – дейді Қордың заңды және 
жеке тұлғалармен жұмыс жасау департаментінің директо-
ры Забира Оразалиева. 

Қорда атап өткендей, бірінші тоқсанда 5,5 мың шағым 
түскен. Пациенттер медициналық көмектің сапасыз көр-
сетілуіне немесе одан бас тартылуына, консультаци-
ялық-диагностикалық қызметтерді ұзақ күтуіне, тар бейін-
ді мамандарға жазбаның болмауына шағымданды. 

«Шағымдардың негізгі себептері-тағайындалған ем-
деумен, қойылған диагнозбен келіспеу, дәрігердің меди-
циналық қызметтерге жолдама беруден бас тартуы, бей-
інді дәрігердің консультациясын немесе диагностикалық 
тексеруді күту, өңірде қажетті мамандардың болмауы. 
Қор әрбір шағым бойынша егжей-тегжейлі талдау жүр-
гізуде. Біз пациенттерді өз құқықтарын білуге және олар 
бұзылғанда, жағдайды сол жерде шешу үшін алдымен 
медициналық ұйымның өзінде Пациенттерге қолдау көр-
сету қызметіне жүгінуге шақырамыз. Бұл қызметтер бар-
лық емханалар мен ауруханаларда бар. Егер мәселені сол 
жерде шешу мүмкін болмаса, Қорға жүгіну қажет», – деп 
Забира Оразалиева атап өтті.

Өтініштерді талдау қорытындылары бойынша пациент-
тердің құқықтарын бұзу жағдайларын болдырмау неме-
се алдын алу үшін Әлеуметтік медициналық сақтандыру 
қоры клиникалармен қажетті жұмыстарының бағыттарын 
анықтайды. Бұл үшін Қор апта сайын семинарлар ұйымда-
стырады, медицина қызметкерлерін оқыту бағдарлама-
ларын түзетеді, тестілеу өткізеді, қызмет көрсету сапасын 
жақсарту бойынша ұсыныстар береді.

Медициналық ұйымдарда қызмет көрсету сапасын 
жақсарту және медициналық қызметкерлер мен тіркеу, 
анықтама қызметтерінің МӘМС жүйесінің жұмысы және 
медициналық қызметтер туралы білімдерін тексеру үшін 
Қор тұрақты түрде «Жасырын пациент» акциясын өткізеді. 
2022 жылдың 1 тоқсанында Қордың 650 жеткізуші – меди-
циналық ұйымдарының анықтама, тіркеу және call-орта-
лықтарына қоңырау шалынды. Түркістан, Батыс Қазақстан 
облыстары мен Шымкент қаласының медицина қызмет-
керлері медициналық көмек көрсету бойынша ең жақсы 
білімдерін көрсетті. 

Медициналық сақтандыру жүйесіндегі өз мәртебеңізді 
тексеру және жүргізілген төлемдер туралы Медициналық 
сақтандыру қорының «Qoldau 24/7» мобильді қосымша-
сы мен Telegram-дағы @SaqtandyrýBot арқылы біле ала-
сыз, немесе ҚР және egov.kz электрондық үкіметі сайты-
ның «Денсаулық сақтау» бөлімінде «Міндетті әлеуметтік 
медициналық сақтандыру жүйесіне медициналық көр-
сетілетін қызметті тұтынушы ретінде қатысу туралы және 
аударымдардың және (немесе) жарналардың аударылған 
сомалары туралы ақпарат ұсыну» мемлекеттік қызметіне 
тапсырыс бере аласыз.

«Әлеуметті медициналық сақтандыру қорыә 
КЕАҚ СҚО бойынша филиалының баспасөз қызметі.

Әлеуметтік 
медициналық 

сақтандыру қоры 1-і 
тоқсанда пациенттерден 
5,5 мыңнан астам шағым 

қабылдады

Гүл ЖАМАШҚЫЗЫ, Тайынша таңы

Көктемгі маусымның басталуымен аумақты абат-
тандыру - барлық ауылдық елді-мекендер үшін 
маңызды шаралардың біріне айналды. Қар еріп, 
көк шығу сияқты тамаша көрініспен қатар жағым-
сыз тұстар да байқалады. Атап айтсақ, қар астынан 
пластикалық және шыны бөтелкелер, азық-түлік па-
кеттері, целлофан пакеттері және басқа да қоқыстар 
шыға бастады. Тазалықты ту етіп, күрек пен тырма-
ны қолға алу – аудан тұрғындары үшін игі дәстүрге 
айналғандай. Өңірдің сәні – тазалық. Жүрген орта-
мыз таза болып, қала мен ауылдарымыздың жасыл 
желек жамылған жерлері күн санап көбейіп жатса, 
әрине, ол өте қуанышты жағдай. Елді-мекендердің 
санитарлық тазалығы бойынша атқарылған іс-ша-
ралармен қатар, келеңсіз жағдайлар газет бетінде 
әшкереленіп, жазылатынын ескертеміз! Көгалдан-
дыруға байланысты  жалпы аудан тұрғындары ең-
бек белсенділігін көрсетеді деген сенімдеміз.Осы 
бағытта сенбіліктер ұйымдастырып, қала, аудан  
бойынша  жұмыстар атқарылып жатса,әрине, қор-
шаған ортамыз таза да сәнді болары сөзсіз! Деген-
мен, әлі де болса,қала шеттері мен жекеленген жеке 

меншік үйлердің жанында қолға алар жұмыстар 
баршылық. Сондықтан, әрбіреуіміз өзіміз  тұрып 
жатқан өңіріміздің тазалығына  көңіл бөлейік. Қала 
орталығында орналасқан балалардың демалыс ор-
нына да жанашырлықпен қарап,жүрген жеріміздің 
тазалығына ерекше көңіл аудару қажет. Адам - та-
биғаттың  ажырамас  бөлігі. Табиғат пен адам қатар 
ұғым. Адамсыз табиғат, табиғатсыз адам өмір сүруі 
мүмкін емес. Адам табиғатты қасиет тұтуы керек.
Табиғат тіршіліктің  құт - берекесі. Табиғатты қорғау 
міндетіміз. Қазіргі кезде экология мәселесі нашар-
лап кетті. Табиғатты қорғау, сақтау қазіргі жастардың 
қолында.  Адам табиғаттың патшасы деген ұғым 
бар. Сондықтан табиғат адам үшін асыл ана. Өйт-
кені адам баласы табиғаттың тіршілігінде өсіп-өніп, 
жетілген. Табиғат - ырыздықтың, ырыс пен мол қазы-
насының қайнар көзі, адам денсаулығының сенімді 
сақинасы. Қазіргі табиғаттың ластануы үлкен - мәсе-
ле. Табиғат-сөз жетпес сұлулық, баға жетпес қазына, 
көз тоймайтын әсемдік екенін, бір сәтке де есімізден 
шығармайық! 

Мерекелік іс – шараға жергілікті атқарушы органдар мен 
қоғамдық ұйымдардың өкілдері,ардагер зейнеткерлер мен 
аудан көлеміндегі округтердегі ардагерлер кеңесінің төра-
ғалары қатысты. Айтулы мерекеге орайластырылған салта-
натты іс-шарада алғашқы болып сөз алған аудан әкімі Р.Ә-
.Аңбаев қазыналы қарттарымызды мерекемен құттықтады. 
Ол өз сөзінде: - Сіздерді Ардагерлер Ұйымының құрылға-
нына 35 жыл толуымен құттықтаймын! Осынау жылдарда 
ардагерлер ұйымына топтасқан қазыналы қарияларымыз 
еліміздің сөгілмеуіне, Тәуелсіздіктің берік қалануына, жас-
тардың жүрегіне отандық патриотизмді сіңіруге үлкен ең-
бек жасағандарыңызды мақтанышпен айтамыз. Біз сіздерді 
әрқашан да жоғары құрметтеп, еліміздің гүлденуі жолында 
атқарған еңбектеріңізге, жас ұрпаққа   берген озық тәжіри-
белеріңізге, қамқорлықтарыңызға алғыс айтамыз,- деді.  
Жиын барысында Тайынша ауданы ардагерлер кеңесінің 
төрайымы Н.В. Попова соңғы өзі жетекшілік еткен жылдар-
дағы аудандық ардагерлер ұйымының барлық жағынан 
шыңдалғанын және ауданның қоғамдық өміріне белсене 
қатынасып, қарқынды жұмыс жүргізіп келе жатқанын ерек-
ше атап өтті.   Келесі сөз алғандар И.В.Гусева, Т.А.Торчик, 
Т.И.Мармута, А.С.Литвинова, М.С.Нагребецкий  қазыналы 
қариялардың елеулі еңбектерін тілге тиек етіп, алдағы уа-
қытта да жаңа Қазақстанның құрылуына әлі де болса, сүбе-
лі үлес қосатындарын атап өтті. Алдыңғы толқын ағалардың 
ізін өскелең жас ұрпақ басып келеді. 

 Бүгінгі шуақты мереке күні де самайын ақ шалған ар-
дагерлеріміз жалындаған жастармен иық түйістіре қатар 
тұруы, ұрпақтар сабақтастығы деп білеміз. Осы бағытта 
сөз алған «Жастар ресурстық орталығы»КММ  директо-
рының  міндетін атқарушы Е.В. Ковалевская қарияларға 
шын жүректен құттықтауын жолдап, Егеменді еліміздің 
жарқын болашағын айқындайтын жас ұрпақ ардагерлер-
ді ерекше құрметтеп, аға буынның бастамаларын жалғас-
тыруда  бар күш-жігерін аямайтындықтарын жеткізді.

АРДАГЕРЛЕР – 
БІЗДІҢ ҚОҒАМНЫҢ 

ДАҢҚЫ МЕН 
МАҚТАНЫШЫ

Құрметті Тайынша ауданының тұрғындары.
Жабайы қоныс аударатын құстардың көктемгі көші-қо-

нына байланысты аудан аумағында, әсіресе табиғи су қой-
маларының жанында құс тұмауын жұқтыру қаупі сақталады. 
Қазіргі уақытта аудандағы эпизоотиялық жағдай ветеринар-
лық қызметтің бақылауында және тұрақты күйінде қалып 
отыр .

Құс тұмауы-ауылшаруашылық, синантропты және жа-
байы құстарға әсер ететін вирустық ауру. Құстардың барлық 
түрлері тұмауға сезімтал, соның ішінде тауықтар, үйректер, 
қаздар, Күркетауықтар, бөдене, қырғауылдар, торғайлар, 
көгершіндер және тағы басқа.

Жабайы құстардың арасында құс тұмауы көбінесе кли-
никалық белгілерсіз жүреді, бірақ үй құстарында ауыр ауру 
мен өлімге әкелуі мүмкін. Вирус бейтарап ылғалды ортада, 
соның ішінде суда және мұздатылған күйде өте төзімді, 
бірақ жылу мен дезинфекциялық заттардың әсеріне өте 
сезімтал. Инфекцияны таратпау үшін сіз осы ауру туралы не-
гізгі ақпаратты біліп, ветеринарлардың ұсыныстарын ұста-
нуыңыз керек.

Аурудың көзі жабайы және санитарлық құстар көгершін-
дер , торғайлар және тағы басқа, вирус негізінен қоқыспен 
шығарылады. Қоқыстың өзі, онымен ластанған Жем, 
өсімдіктер, жабдықтар, қоқыс және заттар аурудың қозды-
рғышының негізгі факторлары болып табылады. Вирустың 
үй-жайларда ,құс фабрикаларында, аулаларда, тірі құс ба-
зарларында және басқа да объектілерде залалсызданды-
рылмаған құс шаруашылығы өнімдері (ет, жұмыртқа, түбіт 
және қауырсын) ,жемшөп ,су, саңғырық, мүкәммал, сон-
дай-ақ көлік құралдары мен қызмет көрсетуші персонал 
арқылы таралуы мүмкін . Клиникалық белгілер-летаргия, 
бастың құлауы , бастың дірілдеуімен айналуы , мойынның 
қисаюы , сыртқы ынталандыруларға реакцияның болмауы, 
тамақ пен судан бас тарту, депрессия, синусит , мұрын саңы-
лауларынан ағып кету , конъюнктивит, қабақтың бұлдырауы 
және соқырлық, диарея.

Құс иелеріне арналған ақпарат. Үй құстарында аурудың 
клиникалық белгілері пайда болған кезде иелері дереу ве-
теринарға хабарлауы керек.

Құс тұмауының қаупі кезінде жеке шаруашылықтарда 
үй құстарын жұқтырудың алдын алу үшін тірі құсты оқша-
улау қажет: жеке үй-жайға айдап апару, аулаға жібермеу, 
мәжбүрлі союды жүргізбеу және құс еті мен жұмыртқасын 
тамаққа пайдаланбау, қоршауларды, сылдырмақтарды 
және тағы басқа заттарды орнату. жабайы құстарды қорқы-
ту. Иммунитетті нығайту үшін құс жеміне минералды және 
витаминді қоспаларды енгізіңіз. Өлген құстың мәйітін цел-
лофан пакетіне салып, кейіннен зертханалық зерттеу үшін 
ветеринариялық маманға береді.  Құсты тамақтандыру 
және оған күтім жасау бойынша жұмысты өз бетінше жүр-
гізу-отбасы мүшелерінің құспен байланысын шектеу. Құс 
иесінде және отбасы мүшелерінде тұмау белгілері пайда 
болған кезде (температураның жоғарылауы, мұрыннан, 
көзден ағу, бұзау бұлшықеттеріндегі әлсіздік, ішек бұзылы-
стары) тексеру және емдеу үшін дереу медициналық меке-
мелерге жүгіну қажет.

Аңшылар аңшылық алқаптарда болған кезде жабайы 
құстың барабар емес мінез-құлқына және өліміне назар ау-
дарып, кейіннен ветеринариялық қызметті міндетті түрде 
хабардар етуі керек.

Барлық азаматтар арнайы диагностикалық және вете-
ринариялық-санитариялық іс-шараларды жүргізу кезінде 
қажетті жағдайларды қамтамасыз етуі, ветеринариялық 
дәрігерлердің нұсқауларын мүлтіксіз орындауы тиіс. Аудан-
да құс етін осы ауруға қарсы иммундау күтілуде.

Марат Токужинов,
«Тайынша ауданының Ветеринарлық

 станциясы» ШЖҚ МКК-нің директоры.

Көліктік бақылау инспекциясының қызметкерлері 
үшін «түзету терапиясы» ұйымдастырылды.

Солтүстік Қазақстан облысы бойынша Сыбайлас 
жемқорлыққа қарсы қызметі мемлекеттік аппарат қыз-
меткерлері үшін түзету мекемелеріне экскурсия жүргі-
зу тәжірибесін жаңартты. Бұл жолы «ЕС-164/1» тергеу 
мекемесінің камераларын көру мүмкіндігі СҚО бойын-
ша Көліктік бақылау инспекциясының қызметкерлері-
не түсті.

«Алдын алу шаралары біздің қызметімізде маңы-
зды бағыт болса да, жасалған сыбайлас жемқорлық 
құқық бұзушылық үшін жазадан әлі ешкім құтылма-
ды. Сіздердің ұжымдарыңызға таңдау бекерден-бекер 
түспеді. Өткен жылы көліктік бақылау саласындағы 
сыбайлас жемқорлық қылмыстары үшін 2 қызметкер 
сотталды.

 Ағымдағы жылдың сәуір айында СҚО КБИ екі ма-
маны пара алғаны үшін әрқайсысы 6 жыл мерзімге бас 
бостандығынан айырылды. Үкім заңды күшіне енген 
жоқ. Қылмыстың арты не болатынын көріп, қалыпта-
сқан теріс үрдісті тоқтау саласыздар деп үміттенеміз», 
- деді ҚР Сыбайлас жемқорлыққа қарсы іс-қимыл 
агенттігінің СҚО бойынша департаменті басшысының 
бірінші орынбасары Нұрлан Жахин.

Келушілер қамаудағыларды ұстау жағдайымен та-
нысты, олардың жатын орындарын аралап, тар дәліз-
дерден өтіп, серуендеуге арналған камерада таза ау-
амен тыныстап, күніне бір ақ рет осы мүмкіндікке ие 
болатын тұтқындардың жай-күйін кешті.

Аралау кезінде тергеу изоляторының бастығы Рү-
стем Сағденов бүгінгі таңда 500-ге жуық адам сыйым-
дылығы бар мекеме тек жартысына толтырылғанын 
және «жеңіл ақша алғысы келетіндер» үшін орындар 
жеткілікті екенін атап өтті.

Сөз соңында Нұрлан Жахин сыбайлас жемқорлық 
іс-әрекеттерін жасағаны үшін айыпталған шенеуніктер 
атқарып отырған қызметтері мен дәрежесіне қара-
мастан, заңның барлық қатаңдығы бойынша жауап-
кершілікке тартылатынын атап өтті.

Естеріңізге сала кетейік, бірінші тоқсанда облы-
стық Антикор Көліктік бақылау инспекциясы қыз-
метіндегі сыбайлас жемқорлық тәуекелдеріне сы-
ртқы талдау жүргізді, оның нәтижелері бойынша 25 
сыбайлас жемқорлық тәуекелі анықталды. 

Сыбайлас жемқорлық үнемі мұқият зерттеуді , жүй-
елі көзқарасты, жан-жақты және жедел әрекет етуді 
қажет ететін қазіргі қоғамның теріс құбылысы. Еліміз-
дегі сыбайлас жемқорлықтын деңгейі мен ауқымы 
экономикалық  дамуға, инвестициялық климатқа кері 
әсер етіп, халық – аралық аренада мемлекетіміздің 
имиджін төмендетеді. Осыған байланысты сыбайлас 
жемқорлықпен күресу Қазақстанның мемлекеттік сая-
сатының басты басымдығы болып табылады.                                   

Сот жүйесіндігі сыбайлас жемқорлықтың алдын алу 
үшін  сот кеңселерінде ішкі қауыпсіздік және соттар-
дағы сыбайлас жемқорлықтың алдын алу бөлімі жұ-
мыс істейді. Бұл бөлім профилактикалық іс-шараларды 
тұрақты негізде өткізеді. Мәселен, сыбайлас жемқорлық 
элементтеріне қарсы іс-қимыл, сондай –ақ, сыбайлас 
жемқорлық көріністері туындаған кезде азаматтардың 
жүгінуіне мүмкіндік беру мақсатында күнделікті қабыл-
дау жүргізу механизмі қарастырылған. 

Сот жүйесінде сыбайлас жемқорлыққа қарсы іс-қи-
мылды қүшейту мақсатында әр жарты жыл сайын Қа-
зақстан Республикасының «Сыбайлас жемқорлыққа 
қарсы іс-қимыл туралы» заңын жүзеге асыруға байланы-
сты, сонымен қатар жемқорлыққа қарсы қүресті одан әрі 
күшейту мәселелері бойынша Тайынша  аудандық сотта-
рында іс-шаралар жоспары әзірленіп, судьялар мен сот 
қызметқерлері арасында дәрістер, семинарлар, тағы да 
басқа іс-шаралар жүйелі түрде өткізіледі. Сондай –ақ, 
бұқаралық ақпарат құралдарында мақалалар жарияла-
нады. 

Ішкі қауыпсіздік және соттардағы сыбайлас жемқор-
лықтың алдын алу бөлімі сот жүйесіндегі сыбайлас 
жемқорлық көріністерін жоспарлы түрде алдын алу 
және мемлекеттік органдар арасындағы сыбайлас 
жемқорлық деңгейін бағалау кезіндегі нольдік көрсет-
кішке қол жеткізуді мақсат етеді. 

М. ИСАЕВ,
Тайынша аудандық сотының аға сот приставы.

50 лет Октября, Советский, Коммунистический, 
Комсомольск, Фурманов, Крупская көшелерін 
қайта атау туралы» мәселесі бойынша бөлек 

жергілікті қоғамдастық жиынын өткізу нәтижелері 
туралы хабарландыру

Солтүстік Қазақстан облысы Тайынша ауданы Тай-
ынша қаласы «50 лет Октября, Советский, Коммунисти-
ческий, Комсомольск, Фурманов, Крупская көшелері 
тұрғындарының бөлек жергілікті қоғамдастық жиыны 
келесі күн тәртібімен: «50 лет Октября, Советский, Ком-
мунистический, Комсомольск, Фурманов, Крупская кө-
шелерін қайта атау» Тайынша қаласының келесі көше-
лерін қайта атау шешілді: 50 лет Октября көшесі Шоқан 
Уәлиханов атындағы көше, Советский - Кенесары, Ком-
мунистический - Татулық, Комсомол - Жастар, Фурманов 
– Достық, Крупская – Көктем. 

Пролетар, Чапаев, Энгельс, Карл Маркс көшелерін, 
Пугачев бұрылысын қайта атау туралы» мәселесі 
бойынша бөлек жергілікті қоғамдастық жиынын 

өткізу нәтижелері туралы хабарландыру
Солтүстік Қазақстан облысы Тайынша ауданы Тайын-

ша қаласы «Пролетар, Чапаев, Энгельс, Карл Маркс кө-
шелері, Пугачев бұрылысы тұрғындарының бөлек жер-
гілікті қоғамдастық жиыны келесі күн тәртібімен: 

«Пролетар, Чапаев, Энгельс, Карл Маркс көшелерін, 
Пугачев бұрылысын қайта атау» Тайынша қаласының 
келесі көшелерін қайта атау шешілді: Пролетар - Абай 
Құнанбаев, Чапаев – Жамбыл Жабаев, Энгельс - Бірлік,      
Карл Маркс – Желтоқсан, Пугачев бұрылысы– Ынтымақ.

                                 В.А. ШПАКОВСКИЙ, 
Тайынша қаласының әкімі.

ЖЕМҚОРЛЫҚ 
ҚОҒАМ  ДЕРТІ

БОСТАНДЫҚТЫҢ 
ҚАДІРІ

ҚҰС  ТҰМАУЫНЫҢ                                                                     
АЛДЫН  АЛУ

Биылғы жылы қазыналы қарттарды бір шаңырақ ас-
тына біріктіріп отырған Қазақстан Ардагерлер Ұйымының 
құрылғанына 35 жыл толды.   Бүгінгі таңда 35 жылдық 
мерейтой еліміздің барлық өңірлерінде аталып өтуде.Та-
йынша қаласында да ардагерлер ұйымының 35 жылдық 
мерейтойы ерекше аталып  өтті.  

Иә, аға буын өкілдері жастарға отансүйгіштік, адамгер-
шілік, ізгілік тәрбие беруде белсенді, әрі   жүйелі    жұмыс-
тар атқарып   келеді.   Президенттің  бастамаларына   қол-
дау білдіріп, халық бірлігін, қоғам тұтастығын   түсіндіру,  
насихаттау    жұмыстарына   да   белсене   атсалысып жүр. 
Мерекелік іс-шара ән-жырға ұласты.

Жанаргүл МҰРАТҚЫЗЫ,
тілші.

Гүл ЖАМАШҚЫЗЫ, Тайынша таңы

http://tainshatany.kz

Біздің бүгінгі кейіпкеріміз Аулабаев Есентай Құсманұлы 
- адал еңбегімен еліне елеулі,халқына қалаулы болған 
ерекше жан. Ол 1943 жылы қыркүйек айының бірінші жұл-
дызында  Красноармейск ауданының Еңбек ауылында дү-
ниеге келді.

Көп балалы үйде үлкенінің еңбекке ерте араласатыны 
белгілі. Өзінен кішілерге қамқор болса, әке-шешеге көмек-
ші болады. Қали да еңбекке ерте араласты. Тоғыздан жаңа 
асқан бала совхоз егіс алқабына арамшөп жұлуға шықты. 
Міне, содан жылына бір жұмыс қосылып отырды. Қой бақты, 
шөп шапты...

ӘКЕ  ӨНЕГЕСІМЕН...АДАЛ  ЕҢБЕК – ЕР АТАНДЫРАДЫ

1957 жылдан бастап Еңбек ауылын Кантемір совхозына 
қосты, содан бастап еңбек жолын бастаған ол,ауылда қыста 
малшы, жазда егін шаруашылықтарында тракторшының, 
комбайншының көмекшісі болып жұмыс атқарады. Жас күні-
нен еңбек десе ерінбейтін Есентай ағамыз мектепте оқып 
жүрген кездің өзінде, бірнеше жыл шөп машинасында жұ-
мыс істеп, қолхозға көмек жасайды. Бұл кезде ол небары 11 
жаста ғана болатын.. Қазір адам айтса сенгісіз. Қазіргі 11 жа-
сар бала дәл солай істей алмайды десек, ол-шындық.

Ағамыз өзінен 2-3 жас үлкен жерлесі Орынбай Әбілмә-
жиновтің ең алғашқы техниканың қыры мен сырын үйрет-
кенін ешқашан ұмытпайды.1961 жылы Тайынша қаласында 
шоферлық курсты бітіріп, содан бастап көлік жүргізуші болып 
еңбек атқарған ол, 1969 жылы Көзашар, Еңбек ауылына трак-
тор егіс бригадирі болып 1972 жылға дейін жұмыс атқарады.

1975 жылы Кантемір совхоз орталығына көшіп барып, 
онда да тракторда жұмыс істеп еңбек еткен күндерін Есентай 
ағамыз сағынышпен еске алады.

Ол өткен өмір жолын еске ала отырып: - Тракторда жұмыс 
істеу оңай болған жоқ, қысы-жазы ылғи жұмыс. Қыстыкүн-
гі жұмыстар ауыр болды, өйткені үнемі Свердловск, Түмен 
облыстарынан ағаш тасыдық. Онда екі прицеппен жүресің, 
талай боран, жаңбырларда жүрдік,- дейді. Ал,1985 жылдан 
бастап, бөлімшеге басқарушы болып жұмысқа кіріседі. 

Ағамыз одан әрі әңгімесін жалғап:-Сол жылы Беларуссия-
дан 1200 құнажын әкелінді. Оларды қораға жолатуға болмай-
ды, басқа таза жерге ауыл малынан бөлек бағылды. Жаңа 
қораларды дайындау керек болды. Бұл жұмысты сол кезде 
малдың бас дәрігері Токушев Ғабит Абатұлы басқарып оты-
рды. Сол жылғы құнажындар тез көбейді. 2-3 жылда бәлен 
мың болып шыға келді. Совхоз сүт пен етке қарық болды. Со-
лай жүргенде 1988 жылды мен емханада өткіздім. 

Жұмыстың ауыр-
лығы болды ма, ми-
окард инфарктісі бо-
лып қалдым, содан 
үш ай емделіп, зорға 
қатарға қосылдым. 
Одан кейін де бірне-
ше рет инфаркт ал-
дым. Әйтеуір бірінші 
Алланың, екінші дәрі-
герлердің арқасында 
әлі ептеп өмір сүріп 
жатырмын. 

Емделіп келген 
соң директорға ба-
рып, басқа жұмысқа 
ауыстыруын сұра-
дым. Ол кісі сөз айт-
қан жоқ, бір брига-
даға механик қылып 
жіберді. Сол кезде 
директорлар ауысып, жаңа директор тағы мені бірінші егіс 
бригадасына болмай жіберді. Жері үлкен, 6700 гектарға 
егін себеді. Тағы 1500 гектар пар болатын. Егіннің бір шеті 
Еңбек ауылының қасында болса, екінші шеті сонау Совет 
совхозымен шектелді. Бірде-бір механизатор не жаяу, не 
аш қалған емес. Соның бәрін қалай үлгергенімді білмеймін. 
Шіркін, жастық шақ!   Еңбек кітабымдағы жазу  бойынша 49 
жыл еңбек етіп, зейнеткерлікке шықтым. 

Қазір міне, жасым 79-ға келді, үлкен ұлым Дулат пен Бал-
дырған келінімнің қолындамыз. Күлжиян кемпірім екеуіміз 
ештеңеге зәру емеспіз. Бәрі бар шүкіршілік!1968 жылы Кари-
мова Күлжиян Жүнісқызына үйлендім. Мен өзімді бақытты 
жан деп санаймын. Үш қыз, екі ұлымыз бар, немере-шөбере-
леріміз бар. Барлығы өз алдына шама-шарқынша біреуден 
ілгері, біреуден кейін өмір сүріп жатқан жайлары бар,- деп 
өмір тарихын жеткізген ағамыз, шынымен де нағыз еңбек 
ардагері деп айтуға лайық жан деген ойдамын.

 Президент Қ.Тоқаевтың «Жалпы, бәріміз еңбекқор-
лықтың, біліктіліктің идеологиясын көтеруіміз керек. Ұлты-
мыз дүние жүзінде, ең алдымен, еңбекқор, жұмысқа адал 
ұлт ретінде мойындалатын болса, бұл экономикамызға оң 
әсер етеді. Масылдықтан, жалқаулықтан алшақ болуымыз 
қажет»,- деген келелі пікірінде үлкен мән-мағына бар.Ең-
бек адамын қадірлеу қай заманда да басты қағидат болып 
қала бермек. Бұл жағынан алғанда кеңестік кезеңнің жақсы 
дәстүрінен өнеге алған дұрыс. Ол уақытта шыны керек, шо-
пан, механизатор, сауыншы, токарь тағы басқа қарапайым 
еңбек адамдары жоғары марапаттарға ие болып, партия 
съездеріне делегат болып қатысатын. Бұл қай заманға да қа-
жет, керек тәжірибе екені сөзсіз. Осы тұрғыдан алғанда, ауыл 
шаруашылығында қол жеткізген аса үздік көрсеткіштері үшін 
еліне елеулі,халқына шынымен де құрметті болған Есентай 
ағамыздың елге қызмет ету қағидаты – жастарымызға әр-
дайым үлгі-өнеге. Халқымыз еңбектің қадірін жете білген. 
Сондықтан да адал еңбек етіп, маңдай терін төгіп, үлкен 
жетістікке  жеткен   жандар   туралы ғибратты сөздерді көп ай-
тқан. Жастарға олардың толағай табыстарын үлгі еткен. «Ең-
бек ер атандырады»,-деген даналық сөз содан қалса керек. 
Өз басым сол өз дәуірінің мақтанышы болған,нағыз қажыр-
лы еңбек адамының  өмір жолына қарап, халық даналығына 
бірауыз сөзімді қосып, «Адал еңбек ер атандырады»,- дегім 
келеді. Бұған кейіпкеріміздің өнегелі өмірі – нақты дәлел.

Осының бәрі әке тәрбиесі, жасынан жұмысқа баулауы де-
сек, қателеспеспіз. Әкесі Манаш бұрынғы Көкшетау ауданы Қа-
раөзек ауылының тумасы. Бірақ ерте жетім қалып, тағдырдың 
тәлкегімен сол кездегі алғашқы совхоздардың бірі – Солтүстік 
Қазақстан облысы, Красноармеец ауданындағы Киров атын-
дағы совхоздың Трудовое бөлімшесінен бірақ шығады. Әкесі 
бал дәурен балалықтың тәтті дәмін татты ма, татпады ма Қали 
оны білмейді. Әкесінің өз аузынан естігені өткен ғасырдың 30-
шы жылдарының басында трактористер курсын тәмамдап, 
ауылда алғашқылардың бірі болып тракторге отырғаны. Ерен 
еңбегі үшін 1940 жылы «Озат тракторшы» деген төсбелгі тағып, 
Москваға халық шаруашылығы жетістіктерінің көрмесіне жол-
дама алады...

Ұлы Отан соғысы басталысымен Манаш өзінің ЧТЗ-60 трак-
торымен майданға аттанады. Сөйтіп, соғыстың басынан аяғы-
на дейін болып, екі рет жарақаттанып, 1946 жылы елге ора-
лады. Майдандағы ерлігі ескерусіз қалмай Манаш  «Әскери 
ерлігі үшін», «Москваны қорғағаны үшін», «Кенисбергті алға-
ны үшін», «Германияны жеңгені үшін» медальдарымен мара-
патталады...

Соғыстан оралысымен Манаш Құлышұлы бейбіт өмір-
де қайтадан тракторға отырады. Әсіресе ол күзде комбайнге 
отырғанды ұнататын және оны ұршықша үйіріп, егін орғанда 
көңілі көтеріліп, өзіне қанат біткендей сезінетін. 1950 жылдың 
орағы да сондай болды. 450 гектар алқаптың егінін орып, «Ста-
линец-6» комбайнының екі тіркемесімен 7 227 центнер астық 
жинап топжарады. Бұл соғыстан кейін еңбектегі ерлігі еді. Ма-
наш Құлышұлының ерлік еңбегі ескеріліп СССР Жоғары Советі 
Президумуның 1951 жылғы 22 тамыздағы Жарлығымен оған 
Социалистік Еңбек Ері атағы берілді...«Сайына қарай - саласы, 
әкесіне қарай – баласы» дегендей, әке көріп оқ жонған баласы 
Қали өзінің туып-өскен Киров атындағы совхоздың Трудовое 
селосында комбайнға отырып, «Участник 10 целинного уро-
жая» төсбелгісін тақты...

Қали 1966 – 1968 жылдары Өзбекстандағы Қаған қаласын-
да әскери міндетін абыроймен атқарып, әскерден келісімен 
машина руліне отырды. Жасынан жұмысқа араласып, шы-
ныққан жігіт қай тапсырма болмасын абыроймен атқарып, 
әрдайым озаттар қатарында болды. 1970 жылы «За добро-
совестный труд в ознаменовании 100 летия со дня рождения 
В.И.Ленина» мерекелік медалімен марапатталып, аудандық 
комсомол комитеті Болгарияға туристік жолдама берді. Қара 
теңізге суға түсіп, «Алтын құм» жағажайында жатқанын әлі 
күнге ұмытылмақ емес...

Техника тілін жетік меңгерген Қалиды 1971 жылы шебер 
– жөндеуші (мастер-наладчик) жұмысына жібереді. Бұл жұмы-
ста да жақсы атқарғаны ескеріліп Москваға дем алуға жолдама 
берді...

1981 жылы Қали Манашұлы «III дәрежелі Еңбек Даңқы» 
орденімен марапатталды.

1995 жылы Қали Манашұлы шаруашылықтың трактор-егіс 
бригадасына бригадир, кейінен сол өзінің Трудовое селосында 
бөлімше меңгерушісі болып жұмыс атқарды.

Бұл күнде Қали Манашұлы еңбек ардагері, құрметті дема-
лыста, көп бейнеттің зейнетін көріп, балаларының ортасында, 
оларға тілеуқор болып жүріп жатыр.Қали Манашұлы үлгілі 
отағасы, жұбайы, Зеренді ауданындағы Қарашілік ауылының 
тумасы Сара Молдахметқызы екеуі елу жыл отасып, бес бала 
тәрбиелеп өсірді. Бұл күнде ұлын ұяға қондырып, қызын қияға 
ұшырып, олардан немерелер сүйіп отыр.

Қыстың ызғары әлі кетпесе де көктемнің алғашқы күні 
арайлап атқан таңды қарсы алып Қалекең сыртқа шықты. 
Көңілі көтеріңкі. Кеше кешкілікте отбасында бір жақсы оты-
рыс болып еді. Қали Манашұлы жетпіс бестің табалдырығын 
аттаған. Балалары, немерелері, етжақындары мерейтой иесін 
құттықтап, жол-жоралғысын жасаған болатын...

Біз де еңбек ардагері, әке абыройына кір келтірмей, қайта 
асқақтатып, бүкіл саналы ғұмырын еліне қызмет етуге арнаған 
еңбек адамына енді сексеннің сеңгірінен көрейік, еліміз ты-
ныш, жұртымыз аман болсын демекпіз.

                Совет ХАМИТҰЛЫ, 
ауыл шаруашылығының құрметті ардагері.

                                                        Суретте:  Қали Манашұлы. 

Қазақстан Республикасының мемлекеттік басқару жүй-
есінде мемлекеттік қызметшілердің «жауапкершілігі» ұғы-
мына ерекше көңіл бөлінуде.

Мұны растау Қазақстан Республикасы Президентінің 2022 
жылғы 22 ақпандағы Жарлығымен мемлекеттік қызметшілер-
ге тәртіптік жаза қолдану қағидаларына енгізілген өзгерістер 
бұған дәлел.

Аталған өзгерістер тәртіптік комиссия жұмысының және 
тәртіптік жаза қолдану тәртібінің бірқатар мәселелерін қозға-
ды.

Тәртіптік практикадағы басты рөлдердің бірі тәртіптік ко-
миссияның қызметкерлердің тәртіптік жауапкершілігі мәсе-
лесін қарау кезінде олардың құқықтарын қорғаудың кепілі 
болып табылатын алқалы орган ретінде бөлінгені бекер емес.

Облыстарда, республикалық маңызы бар қалаларда, аста-
нада, аудандарда, қалаларда атқарушы органдар үшін және 
орталық мемлекеттік органның аудандық, қалалық аумақтық 
бөлімшелері үшін бірыңғай тәртіптік комиссия құруға жол 
беріледі.

Ол қызметтік тергеу материалдарын қарау, әкімшілік қыз-
метшілердің тәртіптік теріс қылығына қатысты фактілерді зерт-
теу және тиісті ұсынымдар шығару үшін құрылады.

Комиссия төрағадан және мүшелерден осы мемлекеттік 
органның қызметкерлері қатарынан құрылады.

Сонымен қатар, ол әртүрлі құрылымдық бөлімшелердің 
өкілдерінен тұруы керек және тақ санды құрауы керек. Саны 
елу бірліктен кем болатын органдар үшін үш мүшеден тұратын 
құрам қалыптастыруға жол беріледі.

Қазақстан Республикасының заңнамасына сәйкес сайла-
натын мемлекеттік әкімшілік қызметшілердің жауапкершілігін 
қарау үшін комиссияның құрамына мәслихаттардың депутат-
тары мен жергілікті қоғамдастықтың өкілдері де енгізіледі.

Сонымен бірге, барлық қызметшілердің комиссия құрамы-
на кіруге құқығы жоқ, мемлекеттік органдардың басшылары 
және олардың орынбасарлары болып табылатын саяси қыз-
метшілер, сондай-ақ уәкілетті адамдар жіберілмейді.

Егер факт оның жақын туысы болып табылатын қызметші-
ге қатысты қаралатын болса, Комиссия мүшесінің отырысқа 
қатыспайтыны да маңызды емес.

Бұл нормалар комиссия мүшелеріне барынша объективті 
шешім қабылдауға мүмкіндік береді.

Комиссия жұмысының ашықтығы туралы айтатын тағы бір 
фактор-отырыстың барысы техникалық құралдардың көме-
гімен тіркеледі.

Бұдан басқа, отырыс кезінде мемлекеттік әкімшілік қыз-
метші тәртіптік жауапкершілік мәселелерін қарау Мемлекеттік 
құпияларды қозғайтын жағдайларды қоспағанда, техникалық 
жазба құралдарын да пайдалана алады.

Сондай-ақ, персоналды басқару қызметі Комиссия отыры-
сына дейін кемінде үш жұмыс күні бұрын қызметшіні комис-
сия отырысының уақыты мен орны туралы тиісті түрде хабар-
дар етуі тиіс.

Комиссия қызметтік тергеп-тексеру материалдарын қарау 
кезінде шешетін негізгі мәселелер, бұл қызметшінің нақты 
іс-әрекеті орын алды ма, бұл іс-әрекеттің тәртіптік теріс қылық 
болып табыла ма, қызметшінің кінәсі байқалып жатыр ма, жа-
уаптылыққа тарту мерзімдері сақталды ма және қызметші қы-
зметтік тергеп-тексеру материалдарымен танысты ма.

Қажет болған жағдайда бейнеконференцбайланыс арқылы 
комиссия отырыстарын өткізуге жол беріледі.

Комиссия мүшелері ұсынымдарды ашық дауыс беру 
арқылы қабылдайды. Комиссияның қызметіне қандай да бір 
араласуға жол берілмейді.

Сондай-ақ, мемлекеттік органдар тоқсан сайынғы негіз-
де уәкілетті органның атына комиссияның қызметі туралы 
есептер жібереді, жұмысты талдау қорытындылары бойынша 
заңнама нормаларын бұзушылықтар болған кезде мемлекет-
тік органдардың атына жаза қолдану туралы актінің күшін жою 
туралы ұсынымдар енгізеді.

Мәселен, өткен жылы жол берілген бұзушылықтар үшін 
жауапкершілікке тарту кезінде 15 акт алынып тасталды, яғни 
мемлекеттік қызметшілердің құқықтары қалпына келтірілді.

Жұмыс қорытындылары облыстың Әдеп жөніндегі 
кеңесінің отырыстарында да қаралады.

Ағымдағы жылы облыстың екі ауданының 2021 жылғы 
комиссия жұмысының қорытындылары қаралып, қарау қоры-
тындысы бойынша төрағаларға тиісті ұсынымдар берілді.

Қорытындылай келе, Департамент тұрақты негізде бақы-
лау жүргізіп, өңірдің мемлекеттік органдарындағы тәртіптік 
комиссиялармен өзара іс-қимылды жүзеге асыратынын атап 
өткім келеді.

Мемлекеттік қызметшіге тәртіптік жазаны заңсыз қолдану 
фактісі анықталған жағдайда, Департаментке 8 (7152) 46-58-89 
сенім телефоны арқылы хабарласуды сұраймыз.

Кәрімжан Дархан,
СҚО бойынша мемлекеттік бақылау   Департаментінің бас 

маманы.

Тайынша ауданы әкімінің аппараты 
ПАВЕЛ ПЕТРОВИЧ 

МАРЦИНКЕВИЧТІҢ

ҚЫЗМЕТКЕРЛЕРДІҢ 
ҚҰҚЫҚТАРЫН 

ҚОРҒАУ

ҚЫЗМЕТКЕРЛЕРДІҢ ҚЫЗМЕТКЕРЛЕРДІҢ ҚЫЗМЕТКЕРЛЕРДІҢ ҚЫЗМЕТКЕРЛЕРДІҢ Қоғам

ОҚУШЫЛАРДЫҢ ОРАЗА ҰСТАҒАНЫ 
ОЛҚЫЛЫҚ ПА?

Соңғы уақытта әлеуметтік желілерде, мектеп 
мұғалімдерінің whatsapp тобында ораза ұстаған 
оқушылардың оқу үлгерімі мен денсаулығына 
қатысты мәселе жиі талқыланып жатыр. Құр-
сағыңды аш қойып, құран оқып, құлшына құл-
шылық қылатын қасиетті айдың қадір-қасиетін, 
Пайғамбар үйреткен парасатты жолдың пары-
зы мен сүннетін партадағы оқушы қаншалықты 
түсіне алады?! Алланың айрықша әспеттеген, ел-
шісінің ерекше ескерткен он екі айдың сұлтаны 
саналатын Рамазанның рақым нұрынан әркім де 
дәмелі, үлесінен үмітті. Сауабынан құр қалып, сан 
соғуды қаламайтыны анық. Дейтұрғанмен, оның 
шариғат бекіткен шарты барын естен шығармаған 
абзал.

Қазақстан мұсылмандары діни басқармасы 
оқушылардың ораза ұстауына қатысты түсіндір-
месін жариялап, оразаны себеп етіп, әркімнің өзі-
не жүктелген жауапкершілігіне немқұрайды қара-
уына болмайтынын мәлімдеді.

«Әлеуметтік желілер мен мектеп мұғалім-
дерінің whatsapp топтарында ораза ұстаған оқушы-
лардың оқу үлгерімі мен денсаулығына қатысты 
мәселе талқылануда. Осыған орай әлеуметтік желі 
қолданушылары мен ата-аналар тарапынан Қа-
зақстан мұсылмандары діни басқармасына жас 
балалардың ораза ұстауына қатысты сауалдар 
келіп түсуде. Осыған байланысты ҚМДБ төменде-
гі ақпараттық түсіндірмені қаперлеріңізге салады: 
Біріншіден, шариғатымыз бойынша балиғат жасы-
на жетпеген жас балаға ораза ұстау – парыз емес. 
Бұл туралы Пайғамбарымыз Мұхаммед (оған Ал-
ланың салауаты мен сәлемі болсын) былай деген: 
«Үш адамнан қалам көтерілді: айыққанға дейін 
жын түрткен адамнан, оянғанға дейін ұйқыдағы 
адамнан, балиғатқа толғанға дейін баладан». Біз 
бұл хадистен балиғатқа толмаған жас балаға құл-
шылық жасау, оның ішінде ораза ұстау міндет емес 
екенін түсінеміз. Екіншіден, балиғатқа және кәме-
летке толмаған жас баланың ораза ұстау кезінде 
оның организмінде әлсіздік, дәрменсіздік пайда 
болуы мүмкін. Бұл жағдай кішкентай бүлдіршіннің 
денсаулығына кері әсер етуі, сонымен қатар оның 
толыққанды білім алуына кедергі келтіруі мүмкін. 
Ата-аналарға осы мәселеге аса көңіл бөлуге кеңес 
береміз. Кез келген құлшылық, оның ішінде ораза 
толыққанды білім алуға, тиянақты жұмыс істеуге 
кері әсер етпеуі керек. Оразаны себеп етіп, әркімнің 
өзіне жүктелген жауапкершілігіне немқұрайды қа-
рауына болмайды. Өйткені әр адам сауап амалды 
өзі үшін орындайды. Үшіншіден, ата-аналардан 
балиғат жасына жетпеген балаларды ораза ұста-
уға мәжбүрлемеуді сұраймыз», делінген ҚМДБ та-
ратқан ақпаратта.

Ал нейропедиатр Гүлдана Шойбекова баланың 
бір ай ассудан тыйылуы денсаулыққа пайдалы 
екенін айтады. Бірақ ораза ұстар алдында әр бала 
медициналық тексеруден өтуі керек дегенді алға 
тартады.

«Дәрігер ретінде айтарым, егер баланың денса-
улығы жақсы болса, ораза ұстауда тұрған ештеңе 

жоқ. Керісінше, пайдалы. Қазір біз сигр, сибр де-
ген диагнозды екінің біріне қойып жатырмыз. Бұл 
– ішек аурулары. 5-12 жас аралығында көп кезде-
седі. Бүгінгі таңда тамақтану үрдісі қатты өзгеріп 
кетті. Бұл содан пайда болатын ауру. Айран, сүт, 
йогурт барлығына қант қосылады. Бұдан бөлек ба-
лалар тәттіні көп жейді. Соның кесірінен аурушаң 
балалар көп. Ал ораза ұстаса, тым болмағанда бір 
ай болсын асқазаны, ағзасы тәттіден тазарып қала-
тын еді», - деді маман.

Еліміздегі Балалар құқықтары жөніндегі уәкіл 
Аружан Саин баланың қалыпты түрде өсуіне дұрыс 
тамақтану маңызды орын алатынын жеткізді.

«Балаларға келсек, олар жеткілікті дәрежеде, 
жоғары сапада тамақтануы керек. Сол арқылы 
бүкіл қажетті дәруменді – ақуыз, май, көміртегі, 
дәрумен, энергияны сіңіруі қажет. Ол бойының, 
ақылының, жалпы, ағзасының сау болып дамуына 
аса маңызды рөл атқарады. Сол үшін де Қазақстан-
дағы Балалар құқықтары жөніндегі уәкіл ретінде 
«Барлық оқушыға тегін тамақ!» реформасын ұсы-
нып жүрмін», деді А.Саин.

Оның сөзіне қарағанда, әлемдегі жүзден аса 
елде бұл мәселе әлдеқашан шешілген. Қазақстан 
да сол тізімде болуға тиіс.

«Мектеп жасы 6-17 жас аралығын қамтиды. Нақ 
сол кезде балалардың бойы өсіп, сүйек қаңқасы, 
бұлшық еті ұлғайып, сондайақ зат алмасуы, эндо-
криндік жүйе қызметі, миы күрделі түрде қайта 
қалыптасады. Бұл олардың түпкілікті есейіп, адам 
ретінде қалыптасқанын білдіреді. Ақпарат ағы-
нының көбеюі, мектеп бағдарламасының қиын-
дауы, сосын қосымша білімнен санасына көп күш 
түседі»,- деді уәкіл.

Ес біліп, етек жинамаған баланың еліктегіш ке-
летінін ескерсек, ер азаматтың елге елеулі, ерке 
қыздардың ибалы болып өсуіне ең бірінші әкеше-
шенің жауапты екені белгілі. Осы ретте Рая Бисем-
баева есімді ата-ана баланың қоршаған қоғамдық 
ортада қалыптасуына отбасы мүшелері тікелей 
әсер ететінін алға тартады.«Балаларында ораза 
ұстау арқылы кешірілетін күнәсі болса, ата-ана-
сының тәрбиесінен үлкен қателік кеткені. Мектеп 
жасындағы оқушыны періште деп қабылдаймыз. 
Олар білімдерін алуы, ата анасы соған ықпал ету 
керек. Егер ораза ұстаса, сабақтарын толық оқып, 
мейірімді, ешкімді ренжітпей, өздері де сергек 
отырғаны абзал. Себебі мектептің қандай орын 
екенін адалдықпен түсіне білгені дұрыс. Егер бала 
мектепті ораза кезінде демалып, уақытын өткізіп 
кететін орын деп есептесе, онда босқа денсау-
лықтарын құртып, уақыттарын жоғалтып жүр»,- 
дейді ол.

Мақаламыздың мәні біреуді кемсіту емес, 
керісінше, кемшілікті кеңінен талқылау. Жан-
жақты саралау. Оқушылардың олқылықтарын тү-
зету. Сауапты ойлайтын, сабақты қоймайтын, сау-
атты оқушылардың саны артса дейміз.

    
 Рауан Қайдар, 

журналист.


